HOTUBA YA MGENI RASMI, Bi. GLADNESS DEOGRATIAS, MKUU WA
KITENGO CHA MASOKO YAFEDHA, IDARA YA HAZINA, BENKI YA NMB,
KWENYE SHEREHE ZA KUADHIMISHA MIAKA 19 YA SHULE NA
MAHAFALI YA 17 YA WANAFUNZ| WA KIDATO CHA NNE YA SHULE YA
SEKONDARI YA WASICHANA YA BARBRO JOHANSSON; JUMAMOSI
TAREHE 28 SEPTEMBA 2019, LUGURUNI, DAR ES SALAAM

Mheshimiwa Makamu Mwenyekiti wa Bodi ya Shule ya Barbro
Johansson, Bwana Raymond Mapunda, wajumbe wa bodi na waanzilishi;

Mh. Anders Sjoberg, Balozi wa Sweden nchini Tanzania;

Diwani wa kata ya Kwembe Mhe. Dweza H. Kolimba na viongozi wengine
wa kata na mtaa wa Kwembe;

Bibi Shima Banele, Afisa Vifaa na Takwimu, Manispaa ya Ubungo;

Mwenyekiti wa Umoja wa Wazazi na Walimu (PTA), Dr. John Kyaruzi na
Kamati nzima ya PTA ya sasa na zilizotangulia;

Mkuu wa Shule Barbro Johansson Bibi Halima Kamote,

Wakuu wa Shule, Walimu na Wanafunzi kutoka Shule za Sekondari jirani
na rafiki;

Bibi Katarina Heide, Makamu Mkuu wa Shule, Mwalimu Nina Ejlertsson
na wanafunzi kutoka Procivitas Privata Gymnasium, Sweden

Wahitimu wa Kidato cha 4 na wanajumuia wa Shule ya Barbro
Johansson;

Viongozi wa Dini;
Wazazi na Wageni waalikwa,
Waandishi wa habari;

Mabibi na Mabwana.
Itifaki Imezingatiwa.

Habari za Mchana



Awali ya yote napenda kumshukuru Mungu wa Baraka na rehema nyingi kwa
kutuwezesha kukusanyika hapa siku hii muhimu katika historia ya taasisi hii ya
kipekee katika taifa letu. Napenda kutoa shukrani zangu kwa Mwenyekiti wa
Bodi ya Udhamini, Mwenyekiti Mwanzilishi wa Barbro Johansson, Mkuu wa
Shule na uongozi mzima wa Shule ya Sekondari ya Wasichana ya Barbro
Johansson (Shule ya Barbro) kwa mwaliko wenu kwangu kwenye Sherehe hizi
za kuadhimisha miaka 19 tangu kuanzishwa kwa Shule hii na mahafali ya 17
ya Kidato cha Nne. Ni furaha kwangu kujumuika nanyi kushuhudia matunda
ya kazi ngumu mliyoifanya ya kuelimisha wanafunzi, hasa wa kike katika
kuunga mkono juhudi za Serikali za kupanua utoaji wa elimu ya sekondari
nchini na kuwawekea watoto wa kike mazingira mazuri ya kupata elimu kama
haki yao ya msingi.

Mara nyingi ninapohudhuria mahafali ya kidato cha nne haswa kwa shule za
wasichana, hunikumbusha takribani miaka 20 iliyopita ambapo nikiwa binti
mdogo nilihitimu masomo yangu katika shule ya wasichana ya Kifungilo —
Lushoto.

Ndugu Wageni Waalikwa, Mabibi na Mabwana,

Baada ya kusikiliza taarifa fupi ya historia ya Shule na maelezo juu ya
maendeleo yake, nimebaini kwamba Shule hii imepiga hatua kubwa tangu
lanzishwe mwaka 2000. Nimeambiwa kwamba, tangu Shule ianzishwe,
takriban wasichana wa Kitanzania 2521 wamekwishafaidika na kuhitimu elimu
yao ya sekondari, ambapo wanafunzi 1,318 walihitimu kidato cha nne na
wanafunzi 1203 walihitimu kidato cha sita na kwamba asilimia 99.9 ya
wanafunzi hawa walifaulu na kuendelea na masomo katika ngazi za juu.
Pongezi kubwa sana kwenu. Mafanikio madogo niliyoyapata mpaka sasa
katika maisha yangu yamechangiwa sana na maadili, ari ya kazi na taaluma
niliyoipata kipindi cha miaka minne nilichokaa shule ya wasichana ya bweni ya
Kifungilo. Tafadhali endeleeni kukaza uzi katika utendaji wenu kwa sababu
mnaacha urithi mkubwa si kwa wasichana hawa tu ambao ni taifa la kesho
lakini na ulimwengu kwa jumla. Na Kama School Motto Yenu “Give The Girls
Light” — shule hii inawapa mwanga wa maisha yenu ya baadae. Mwanga
ukawe Nuru huko mtakakokwenda.

Mheshimiwa Mwenyekiti,

Kama mjuavyo, Sekta ya Elimu Tanzania ina nia ya kutoa elimu bora kwa
wanafunzi wengi zaidi, lakini mara nyingi katika mipango kama hii, upungufu
wa bajeti umekuwa kikwazo kikuu. Ushirikiano kati ya Serikali na Sekta Binafsi
kama Joha Trust utaongeza ufanisi katika kutimiza azma hii.



Wageni waalikwa, mabibi na mabwana,

Mkuu wa Shule ameongelea changamoto nyingi mnazokabiliana nazo; na kuu
ni upatikanaji wa fedha za kufadhili wasichana wenye uwezo mkubwa
kitaaluma lakini wanaotoka kwenye familia zenye kipato duni. Naamini taasisi,
asasi za kijamii na watu wote wenye uchungu na elimu watasaidia katika
kuchangia juhudi za kufadhili wasichana wenye sifa kwenye Shule hii ya
Barbro. Mimi binafsi nilipata ufadhili (Merit Scholarship) kusoma A-level shule
ya Kimataifa ya Tanganyika(IST); wazazi wangu binafsi wasingeweza kulipa
ada ile kutokana na kipato chao. Hivyo basi, hili ni jukumu letu sote kama
jamii, na sie kama Benki ya NMB tunaenda kuliangalia hili kama sehemu ya
CSR.

Ninachukua nafasi hii kutoa shukrani kwa Serikali ya Sweden na marafiki wa
shule hii wa Sweden ambao wameendelea kutoa msaada wa kuwasomesha
wasichana hao wabhitaji katika shule hii. Naona leo hii pia kuna ugeni mkubwa
kutoka Shule vya Procivitas Privata Gymnasium, Sweden; ambao
nimedokezwa kwamba ni Shule rafiki wa Shule ya Barbro na mna mpango
mahsusi wa kutembeleana ili kushirikishana na kubadilishana uzoefu katika
maswala ya kitaaluma na kijamii. Mpango huu ni mzuri kwani wasichana wetu
wa Barbro wamepata fursa kubwa ya kupata uzofu kimataifa, kubadilishana

Wapendwa wahitimu,

Ni vema mkafahamu kwamba ulimwengu wa sasa unahitaji wasomi wenye
upeo wa juu kuelewa mambo na kutatua matatizo. Waingereza wanasema , It
is not enough to have a Career but you should have social impact you're your
career. Hivyo basi jambo ambalo ningependa muendelee kulizingatia kwa
makini ni kwamba elimu mliyoipata bado ni mwanzo tu, hasa ukizingatia kukua
kwa utandawazi (globalization). Siku hizi mabadiliko ni ya haraka haraka mno
na yanagusa kila mtu na kila nyanja ya maisha. Ni vizuri mkajua kwamba ni
wajibu wenu kuendelea kujifunza kwa bidii kunoa weledi wenu na kutafuta
kuinua uwezo wenu kila wakati, kubuni mbinu mpya za kuyakabili mabadiliko
haya. Kama Mkuu wenu wa Shule alivyosema ninatarajia kuwa ninyi nyote
mliohitimu Kidato cha 4 leo mtaendelea na elimu ya juu sekondari ya kidato
cha tano na sita na hatimaye vyuo vikuu kulijengea taifa hazina bora ya
rasilimali watu iliyoelimika.

Mkumbuke kuwa elimu yenu nzuri mliyopata na ambayo mtaendelea kuipata
itafungua maisha yenu na ya jamii nzima ikiwa ni pamoja na familia zenu na
watoto wenu. Elimu hii pia itawapa uwezo wa kiuchumi, itawapa uwezo wa
kuwa na sauti, mtaongea na mtasikika na kusikilizwa, pia itawajengea

heshima katika jamii na kuwapa uwezo wa kuchagua mambo mbali mbali
katika maisha. Nawaasa muangalie mifano iliyopo ya viongozi au watu
mashuhuri waliojituma na kufanya kazi kwa bidii kwenye elimu na kwenye
maisha na tujifunze. Marafiki mliokutana nao hapa ndio watakakuja kuwa
walimu, madaktari na hata wateja wako miaka ya mbeleni. Msipotezane na
mjiunge na umoja huu wa Alumni.

Aidha, ninawapongeza wazazi wenu ambao wamejitoa kulipa karo ili mpate
nafasi kulelewa katika mikono ya watu wenye uzoefu wa hali ya juu. Tunasikia
cases nyingi za Mimba za Utotoni na Matumizi ya madawa ya kulevya.
Wasichana ninawaasa muwaenzi sana wazazi wenu kwa kusoma kwa bidii
hata huko muendako mfate nasaha zao juu ya kujiheshimu na Kkujitunza.
Mmepata fursa adimu basi tukayaone matunda yake. Walimu wenu hawa
wanafanya juhudi kubwa kuwaelimisha lakini ni jukumu lenu kuwa na kiu ya
kujifunza daima. Waswahili husema unaweza kumpeleka ng’'ombe kunywa
maji lakini huwezi kumlazimisha kuyanywa. Basi nawaasa mnywe maji haya
ya elimu kwa utashi na furaha kwa ajili ya faida yenu na taifa hili. Huwa mara
nyingi najivunia sana kuona maendeleo ya Agnes Mayoro ambaye nilimpokea
akitoka chuo mwaka 2011 nikiwa BancABC.

Ndugu Wageni Waalikwa, Mabibi na Mabwana,

Ningependa kuwakumbusha wahitimu na wanafunzi wote mambo mengine
muhimu sana. Nayo ni kuhusu Elimu ya Fedha (Financial Literacy) — ni
muhimu jifunza kuweka akiba na kuwa na bajeti. Pili nikuwa waadilifu
maishani pamoja na kuwa wajasiriamali. Naamini kwamba wakati wa maisha
yenu hapa shuleni walimu wenu wamekuwa wakisisitiza kuwa mfuate taratibu
na sheria za shule. Mjue kwamba hilo linafanyika kuhakikisha kwamba katika
siku za baadae nyote mnakuwa waadilifu katika kila mnalotenda maishani
mwenu. Pia, napenda kuwasisitizia juu ya umuhimu wa elimu ya ujasiriamali.
Siku hizi ajira za maofisini ni haba na pita Atrtificial intelligence/Robotics
imechukua nafasi nyingi za ajira, lakini fursa za kujiinua kiuchumi zipo tele
nchini kwetu. Vijana hamna budi kuziibua fursa zilizopo na kuzifanyia kazi ili
muweze kujiajiri na kuwaajiri wenzenu. Nimefurahi sana asubuhi ya leo kuona
kazi za mikono za sanaa ya uchoraji ha utengenezaji wa shanga za mapambo
pamoja na programme za komputa mlizotengeneza. Naamini vipaji hivi
vitaendelezwa na vinaweza kuwafungua macho kuwa ajira binafsi kupitia
ujasiriamali zinalipa.

Mheshimiwa Mwenyekiti, Wageni waalikwa, Waalimu, mabibi na
mabwana,

Haya ni mahafali na nisingependa kuwachosha na hotuba ndefu.
Nawapongeza tena wote mlioshiriki kufanikisha mahafali yetu ya leo.
Hongereni sana Wahitimu mnastahili kila pongezi mtakazopata leo.



Mwisho, niwashukuru tena Bodi ya Shule kwa kunialika nishiriki nanyi kama
mgeni wenu rasmi katika Mahafali hii. Hakika ukimuelimisha mwanamke
umelielimisha taifa zima.

Nawatakia wote maisha mema na Mwenyezi Mungu awazidishie neema zake
na Baraka, tupate mafanikio. Kila la Kheri katika Mitihani Yenu

Asanteni kwa kunisikiliza.



